
praktikal utileso di Ido, da Mac Pike. — Varma gratuli pri ta duopla ed interesanta numero, bela respondo a la fanatiki !




G. P.’s Monthly (mayo) publikigis la fino di la Angla idiotismi tradukita en Ido (ni 183-200). Ta tre utila verketo esos balde editata aparte. Esus tre dezirinda, ke ol esez imitata en altra nacionala lingui, nam la idiotismi esas la max grava e konstanta malamiko di la L. I. Ni notas ed explikas okazione kelki en ica revuo. Ni instigas nia samideani rimarkar e notar omna ti quin li renkontras en lektado e skribado, e komunikar a ni (od a lia nacionala Ido-jurnali) sua observi, propozi e kritiki.




La Revue néo-scolastique (Louvain, februaro) recensis La Langue internationale et la Science per artiklo unpagina, tre exakta.




Teaching-Club d’Ixelles, revue linguistique (marto, aprilo) publikigis du artikli da A. 
Giminne Por la L. I. L’autoro refutas unesme la vera utopii di ti qui revas establisar, sive la latina, sive un nacionala linguo, quale L. I. : il montras, ke on devus transformar la linguo selektita tale e tante, ke ol esus tute koruptita e nerekonocebla ; to esus linguo artificala, nur min facila e min neutra kam Ido. Ica esas vere la quintesenco di la lingui europana ; ol apertas a singlu la frontieri di omna landi, ed ol faciligas a lu la posa lernado di irga stranjera linguo, se lu bezonas ol. Ol protektas la nacionala lingui kontre lia reciproka mixado ed « infektado », qua alteras lia propra « genio » ; ol protektas mem la latina kontre la konkurado di la vivanta lingui, e permisos forsan salvar la klasika studyi. Fine, ol preparas la formaco di internaciona e vere homala koncio, qua unionos la populi sen unigar oli, sen supresar lia diverseso e fekunda originaleso.




Le Jour (Verviers, 1 mayo) insertis bona artiklo da So 
Angenot :  Ilo o latina ? qua montras, ke la latina esis longe la L.I. ciencala e religyala, e ke ol perdis ta privilejo, nur pro ke ol neplus kontentigas la bezoni di la moderna pensado. Kad on volas deformar o transformar la latina ? Lor on obtenas linguo artificala analoga a la romanala lingui. Preferinda esas adoptar Ido, qua, quankam neutra e max facila por omni, kontenas 91 po 100 radiki franca (do romanala).




Le Danemark (Denmark abroad), revue mensuelle (Kopenhago, aprilo) kontenas longa artiklo en Ido, da Dlo G. 
Mönster : L’Ido langue internationale. Ol rezumas la historyo di nia linguo, sa stando en Danio, sa sucesi en diversa societi, ed analizas la libro da la kin profesori (L.I. e Cienco). On konkluzas, ke la propagado di la L.I. povas sucesar nur kun la helpo di la ciencisti, nam a la cienco apartenas la decido en ica problemo.

